
um síldariðnað á Vestfjörðum.

Alþingi ályktar að skora á ríkisstjórnina að láta fram fara athugun á því,
hvernig stuðla megi að starfrækslu síldarverksmiðjanna á Ingólfsfirði og Djúpuvík
í framtíðinni. Enn fremur verði athugað, hvar heppilegast sé að koma upp síldar-
verksmiðjum og feitfisksbræðslum annars staðar á Vestfjörðum.

Greinargerð.

Fyrstu síldarverksmiðjur á íslandi í eigu innlendra félaga munu hafa verið
starfræktar á Vestfjörðum. Voru það síldarverksmiðjur hlutafélagsins Kveldúlfs á
Hesteyri í Jökulfjörðum og félagsins Andvara að Sólbakka við Önundarfjörð. Þessar
verksmiðjur voru byggðar upp úr norskum hvalveiðistöðvum árin 1925 og 1926. Voru
þær reknar fram undir 1940. A Djúpuvík og Ingólfsfirði í Strandasýslu byggðu
einkafyrirtæki einnig síldarverksmiðjur og ráku þær um árabil. Að öllum þessum
verksmiðjum var, eins og að líkum lætur, mikil atvinnubót á þeim stöðum, þar sem
þær voru reknar. Einnig drógu þær drjúgan afla í þjóðarbúið. Hafði það örlaga-
ríkar afleiðingar fyrir flest þessara byggðarlaga, þegar rekstur þeirra lagðist niður.

Vélar verksmiðjanna á Hesteyri og Sólbakka hafa fyrir löngu verið fluttar
þaðan burt. En verksmiðjurnar á Djúpuvík og Ingólfsfirði eru enn þá rekstrarhætar
með nokkrum aðgerðum, enda þótt nokkuð hafi verið selt burt af vélakosti þeirra.

Nokkur undanfarin ár hefur sumarsíldveiðin fyrir Norðurlandi hafizt norður
af Vestfjörðum. Einnig hefur síldveiði farið vaxandi úti fyrir Vestfjörðum á haustin.
Hefur því verið um töluverða síldarsöltun að ræða í nokkrum hinna vestfirzku
sjávarþorpa, svo sem Bolungavík og Suðureyri, og í Ísafjarðarkaupstað.

Það er skoðun margra Vestfirðinga, að ekki hafi verið framkvæmd nægilega
víðtæk leit að síld út af Vestfjörðum á haustin undanfarin ár. Bendir margt til þess,
að þar hafi verið um verulegar síldargöngur að ræða.

Meðal útgerðarmanna og sjómanna á Vestfjörðum ríkir vaxandi áhugi fyrir því
að efla síldveiðarnar og koma upp síldariðnaði og feitfisksbræðslum. Ný veiðarfæri
við síldveiðar fela í sér stórkostlega möguleika til þess að gera þennan veiðiskap að
árvissum atvinnuvegi, sem dregið getur mikinn arð Í þjóðarbúið. Bendir margt til
þess, m. a. síðustu tilraunir með síldveiðar í flotvörpu, að síldveiðarnar þurfi ekki
að vera það happdrætti, sem þær hafa verið á liðnum tíma. En þegar síldveiðarnar
eru orðin árviss atvinnugrein, ber nauðsyn til þess, að síldarverksmiðjur séu dreifðar
víðs vegar um landið. Reynslan sýnir, að hið opinbera eitt hefur bolmagn til þess



að eiga og reka síldarverksmiðjur í öllum landshlutum. Er þá hugsanlegt, að halla-
rekstur einstakra verksmiðja sé jafnaður með hagnaðinum af þeim, sem betur kunna
að ganga einstök ár. Enn fremur liggur í augum uppi, að frysting og niðursuða
síldar og niðurlagning í neytendapakkningar hlýtur að eiga sér mikla framtíð hér
á landi.

Hér verður því að haldast í hendur, að leitað sé nýrra úrræða um markaði
fyrir íslenzkar síldarafurðir og framleiðsla þeirra gerð fjölbreyttari með aukinni
niðursuðu eða frystingu til útflutnings.

Í till. þessari er lagt til, að ríkisstj. láti fram fara athugun á því, hvernig
stuðla megi að starfrækslu síldarverksmiðjanna á Ingólfsfirði og Djúpuvík á næstu
árum. Að sjálfsögðu hlýtur rekstur þessara atvinnutækja fyrst og fremst að fara
eftir því, hvort síld gengur á vesturmiðin fyrir Norðurlandi eða ekki. En fyrir íbúa
nyrztu byggðarlaganna í Strandasýslu hlýtur það að hafa mjög mikla þýðingu, að
þessi atvinnutæki séu í gangi. Hefur Árneshreppur, sem verksmiðjurnar eru í, á
undanförnum árum átt við mikla erfiðleika að stríða, vegna þess að þau hafa ekki
verið rekin.

Í framhaldi af athugun á rekstrarmöguleikum síldarverksmiðjanna á Ingólfs-
firði og Djúpuvík er svo lagt til í tillögu þessari, að athugað verði, hvar heppi-
legast sé að koma upp síldarverksmiðjum og feitfisksbræðslum annars staðar á
Vestfjörðum. Eins og bent var á hér að framan, liggja Vestfirðir að mörgu leyti
mjög vel við síldarmiðum, enda hefur á liðnum tíma verið mikill síldariðnaður í
þessum landsfjórðungi. Nú um skeið hefur hins vegar dregið mjög úr honum af
fyrrgreindum ástæðum. En á sama hátt og síldargöngur hafa nú síðustu sumrin
aukizt nokkuð að Austurlandi, er auðsætt, að síldveiði er þegar tekin að glæðast
á ný fyrir Vestfjörðum.

Hér er um að ræða mikið hagsmunamál vestíirzkrar útgerðar og sjómanna.
Ber því brýna nauðsyn til þess, að sú athugun verði látin fram fara, sem lagt er
til að framkvæmd verði í tillögu þessari.


